
Riżoluzzjoni tal-Parlament Ewropew dwar predaturi kbar u l-ġestjoni tagħhom
(2018/3006(RSP))

Il-Parlament Ewropew,

– wara li kkunsidra d-Direttiva tal-Kunsill 92/43/KEE tal-21 ta' Mejju 1992 dwar il-
konservazzjoni tal-habitat naturali u tal-fawna u l-flora selvaġġa1 (id-Direttiva dwar il-
Habitats) u d-Direttiva 2009/147/KE tal-Parlament Ewropew u tal-Kunsill tat-
30 ta' Novembru 2009 dwar il-konservazzjoni tal-għasafar selvaġġi2 (id-Direttiva dwar 
l-Għasafar Selvaġġi),

– wara li kkunsidra l-Komunikazzjoni tal-Kummissjoni tas-27 ta' April 2017 intitolata 
"Pjan ta' Azzjoni għan-natura, għaċ-ċittadini u għall-ekonomija" (COM(2017)0198),

– wara li kkunsidra l-konklużjonijiet tal-Kunsill tad-19 ta' Ġunju 2017 dwar Pjan ta' 
Azzjoni tal-UE għan-natura, għaċ-ċittadini u għall-ekonomija"3,

– wara li kkunsidra r-riżoluzzjoni tiegħu tal-15 ta' Novembru 2017 dwar Pjan ta' Azzjoni 
għan-natura, in-nies u l-ekonomija4,

– wara li kkunsidra l-mistoqsija lill-Kummissjoni dwar predaturi kbar u l-ġestjoni 
tagħhom (O-000142/2018 – B8-0010/2019),

– wara li kkunsidra l-Artikoli 128(5) u 123(2) tar-Regoli ta' Proċedura tiegħu,

A. billi l-qafas legali tal-UE għall-protezzjoni ta' speċijiet ta' annimali u pjanti u ta' tipi ta' 
habitats rari fl-UE jfisser li xi speċijiet huma kklassifikati li jeħtieġu protezzjoni speċjali 
biex jilħqu status tajjeb ta' konservazzjoni;

B. billi, f'ħafna każijiet, popolazzjonijiet ta' predaturi kbar stabbilew ruħhom madwar l-
Ewropa kollha, b'mod li qabeż il-limitazzjonijiet ta' reġjuni speċifiċi u, b'konsegwenza 
ta' dan, ħolqu kunflitt ta' koeżistenza mal-popolazzjoni rurali u mal-annimali domestiċi 
tagħhom, kif ukoll ma' speċijiet oħra selvaġġi;

C. billi l-annimali domestiċi, b'mod partikolari, dawk f'sistemi miftuħa ta' mergħat, qed 
jitqiegħdu f'riskju, speċjalment jekk ikunu f'reġjuni muntanjużi u b'popolazzjoni skarsa, 
filwaqt li, min-naħa l-oħra, f'żoni rurali b'aktar densità tal-popolazzjoni, il-preżenza ta' 
predaturi kbar jista' jkollha impatti negattivi fuq l-iżvilupp sostenibbli, f'dak li 
jirrigwarda kemm l-agrikoltura tradizzjonali u kemm it-turiżmu;

D. billi rriżulta li l-miżuri mfassla biex jipprevjenu l-kunflitti ta' koeżistenza mhumiex 
effikaċi biżżejjed, u billi l-pagamenti ta' kumpens mhumiex qed isolvu l-għadd – li qed 
jikber drammatikament – ta' problemi li l-predaturi kbar qed joħolqu għad-detriment tat-

1 ĠU L 206, 22.7.1992, p. 7.
2 ĠU L 20, 26.1.2010, p. 7.
3 http://www.consilium.europa.eu/en/press/press-releases/2017/06/19/conclusions-eu-action-plan-nature/pdf 
4 ĠU C 356, 4.10.2018, p. 38.

trobbija tal-bhejjem;

E. billi l-Konfederazzjoni Żvizzera għamlet proposta biex timmodifika l-Konvenzjoni ta' 
Berna bil-għan li temenda l-istatus ta' protezzjoni tal-lupu, proposta li qed tiġi eżaminata 
mill-partijiet fil-konvenzjoni;

1. Jitlob li l-Kummissjoni timmonitorja u tevalwa b'mod regolari d-Direttiva dwar il-
Habitats u l-annessi tagħha fid-dawl tal-iżviluppi kurrenti, u li wara tipproponi 
aġġornamenti bil-ħsieb li l-istatus ta' protezzjoni tal-ispeċijiet jiġi adattat malli jkunu 
laħqu l-istatus ta' konservazzjoni mixtieq;

2. Iqis li huwa neċessarju li l-Kummissjoni tadatta t-terminoloġija li tiddefinixxi 
popolazzjoni ta' speċi partikolari, b'mod li jirrifletti l-iżvilupp ta' ċerti speċijiet, eż. l-
lupu, li sar fl-Ewropa f'dawn l-aħħar snin, b'mod partikolari rigward l-istabbiliment ta' 
popolazzjonijiet madwar l-UE kollha kemm hi;

3. Jitlob li l-Kummissjoni tirrikonoxxi l-ħtieġa għal kooperazzjoni aktar attiva bejn l-atturi 
reġjonali u dawk lokali, minn naħa waħda, u bejn ir-reġjuni u fil-livell transfruntier, 
min-naħa l-oħra, u li tagħtihom il-flessibbiltà meħtieġa biex tiffaċilita l-
implimentazzjoni ta' azzjonijiet konkreti li jsolvu b'mod effikaċi l-kunflitti ta' 
koeżistenza f'ċerti reġjuni;

4. Itenni l-approvazzjoni tiegħu għall-intenzjoni tal-Kummissjoni li taġġorna u tkompli 
tiżviluppa dokumenti ta' gwida, b'segwitu għar-riżoluzzjoni tiegħu tal-
15 ta' Novembru 2017 dwar Pjan ta' Azzjoni għan-natura, għaċ-ċittadini u għall-
ekonomija, u jitlob li l-Kummissjoni tinvolvi lill-Parlament u tikkonsultah qabel ma 
tadottahom;

5. Jitlob li l-Kummissjoni u l-Istati Membri jieħdu miżuri konkreti bil-għan li jindirizzaw 
il-kwistjonijiet, fi sforz biex jissalvagwardjaw l-iżvilupp sostenibbli taż-żoni rurali u tal-
agrikoltura lokali, b'mod partikolari rigward prattiki agrikoli tradizzjonali, bħalma huwa 
l-pastoraliżmu;

6. Jitlob li l-Kummissjoni torganizza skambju ta' fehmiet dwar il-proposta tal-
Konfederazzjoni Żvizzera bejn l-Istati Membri tal-UE li huma partijiet fil-Konvenzjoni 
ta' Berna, bil-għan li tikkoordina l-pożizzjonijiet tagħhom kemm jista' jkun;

7. Jitlob li l-Kummissjoni tikkunsidra s-settur tal-akkwakultura, li wkoll jintlaqat ħafna 
minn predaturi bħall-marguni, il-pellikani u l-lontri; jistieden lill-Kummissjoni u lill-
Istati Membri jappoġġjaw l-akkwist ta' tagħmir għad-difiża kontra dawn il-predaturi;

8. Jagħti istruzzjonijiet lill-President tiegħu biex jgħaddi din ir-riżoluzzjoni lill-
Kummissjoni.


